
'Ilargia' eskala daiteke 

Joxerra Eskibelek 'La Luna' bidea eskalatu du, librean, Galayos mendikateko Peña del Aguila orratzean 

Ekaitz Agirre - Donostia 

Eskalada interesgarrien berri eman ohi du Joxerra Eskibel eskoriatzarrak. Patagoniako Paineko Erdiko Dorrean Bonnington-Whilans bide mitikoa eskalatu zuen urte hasieran, Iñaki Ruizekin batera. Beste eskalada klasiko batekin dator orain ere. Galayos mendikateko (Gredos, Espainia) Peña del Aguila orratzeko bide ezagun eta gogorrenetakoa eskalatu du berriki, estilo librean: La Luna. Euskal Herriko mendizale eta eskalatzaileen artean ez da oso bide ezaguna, Eskibelek dioenez. Inguru hartako eskalatzaileen artean, ordea, izen eta sona handikoa da, errespetua sortzen duten horietakoa. Librean eskalatu dutenen zerrenda laburra horren lekuko. «Lau luzeko pitzadura bat da La Luna, fina hasieran eta pixkanaka zabaltzen doana. Iltze batzuk badaude jarrita, baina hasierako zatian aseguru txikienak sartzen dira soilik. Bideak gora egin ahala, arrakala zabaldu egiten da eta laugarren luzean material gehiago erabil daiteke bidea aseguratzeko», laburbildu du Eskibelek. 

Gredosko Galayos mendikateko La Peña del Aguilan dago La Luna. 1978ko irailaren 20an ireki zuten bidea, artifizialean, Pedro Nicolas eta Antonio Romero eskalatzaileek. Garai hartan artifizialean ireki zen bide zailenetakoa izan zen La Luna, mendiaren hegoaldeko horman irekitako lehenengoa. Lau luze ditu, arrakala fin batetik. Iltzerik erabili gabe eskalatzen aurrena Josecho Jimenez izan zen. A3+ zailtasuna eman zion, eta lau egun egin zituen horman, luze bat eguneko. 

Dani Andradak, bidearen goiko aldetik zintzilikatu ondoren, azken hiru luzeak batera eskalatu zituen eta 8a+ zailtasuna eman. Eladio Vicentek eta Jose Maria Andresek ere eskalatu zuten bidea. Luzeak banan-banan eskalatuta 7c (7c+), 7b+, 7b+ eta 7b zailtasunak eman zizkieten. Eskalatzaileetako bat lehenengo luzean erori zen, bestea laugarrenean. Osorik inork ez zuen kateatu; bien artean lortu zuten La Luna librean eskalatzea. 

Joxerra Eskibelek erronka jarri zion bere buruari. Maiatzaren 1a jaieguna zela baliatuta, Miren neska-lagunarekin abiatu zen Galayos mendikatera. Apirilaren 28an iritsi, eta Mirenen laguntzarekin lehenengo luzean materiala jarrita jaitsi zen ilargitik Eskibel. «Aseguruak jartzeko, librean eskalatzea litzateke aproposena, garbiena, baina zailtasun horietan zintzilikatu egin behar izaten nuen», dio. 

Hurrengo egunean material gehiagorekin igo eta lehen luzea eskalatu zuen. Ondoren, bigarren eta hirugarren luzeetan beharrezko materiala jarri eta egun bateko atsedena hartu zuten. Maiatzaren 1a zuen La Luna osorik eskalatzeko begiz joa: «Lehenengo hiru luzeak ekipatuak nituenez, librean kateatu nituen. Laugarrena ekipatzen bukatu nuen gero. Jaitsi eta azken luze hori eskalatu nuen», azaldu du. Guztietan zailena lehenengoa omen da. «Pitzadura finetik hasi behar da eskalatzen, baina zati batean plaka zail batean sartu behar da eta oso eskalada gogorra da. Hori eskalatzea izan zen zailena, handik gora zailtasunak behera egiten baitu», argitu dio BERRIAri Eskibelek. 

YOSEMITE EREDU. Galayos mendikatea osatzen duten orratzek eskaladarako aukera zabala eskaintzen dute. Orratz bertikalak dira gehienak, lehen bistadizoan errespetua eragiten duten horietakoak. Horregatik agian, 70eko hamarkadara arte inor gutxi ausartu zen orratz tente horietan eskalatzen. Teknikaren eta materialaren hobekuntzak eta eskaladaren meka bihurtu zen Yosemitetik (AEB) iritsitako albiste, argazki eta liburuek eraginda hasi ziren eskalatzaile ausartenak El Tupe, Peña del Aguila, Las Berroqueras eta beste orratzetan lehenengo bideak lerrotzen. Ez dira oso bide luzeak, 300 metrokoak gehienez, baina abentura eta eskalada uztartzea atsegin dutenek badute non aukeratua. Bide gehienak ez daude ekipatuta, aseguruak jartzeko materiala beharrezkoa da eta orratzek goi mendiko eskalada klasikoetako ukitua dute. Pitzadura erakargarriak, oso horma tenteak eta, zarata eta leku jendetsuetako zurrunbilotik urrun, lasaitasuna dira ezaugarri nagusiak. 

«Lau luzeko pitzadura bat da bidea, oso fina hasieran eta gora egin ahala pixkanaka zabaltzen dena» 

Joxerra Eskibel - Eskalatzailea 

